
BOSNA I HERCEGOVINA

FEDERACIJA BOSNE I HERCEGOVINE

VRHOVNI SUD 

FEDERACIJE BOSNE I HERCEGOVINE

Broj: 01 0 U 011366 18 Uvp 3
Sarajevo, 23.04.2021. godine
Vrhovni sud Federacije Bosne i Hercegovine u Sarajevu, u vijeću za upravne sporove sastavljenom od sudija Ajanović-Selimović Amele, kao predsjednika vijeća, Babić Stanković Aleksandre i Mahić-Samardžić Amele, kao članova vijeća, te Pita Minele, kao zapisničara, u upravnom sporu tužitelja JP H.t. d.d. iz M. ..., protiv akta broj: 01/V-14-114/16 od 18.04.2016. godine, tuženog Komisija za žalbe, predstavke i pritužbe Općinskog vijeća C. , u upravnoj stvari razreza komunalne takse za korištenje uređaja mobilne telefonije-objekata bazne stanice, odlučujući o zahtjevu Gradskog pravobranioca Grada C. za vanredno preispitivanje sudske odluke podnesenom protiv presude Kantonalnog suda u Bihaću, broj: 01 0 U 011366 18 Uvp od 30.08.2018. godine, na nejavnoj sjednici održanoj dana 23.04.2021. godine, donio je
R  J  E  Š  E  N  J  E

Zahtjev za vanredno preispitivanje sudske odluke se odbacuje.
O  b  r  a  z  l  o  ž  e  n j  e


Presudom Kantonalnog suda u Bihaću, broj i datum navedeni u uvodu ovog  rješenja, uvažen je tužiteljev zahtjev za vanredno preispitivanje podnesen protiv presude istog Suda broj: 01 0 U 011366 16 U od 21.07.2017. godine, te je navedena presuda Kantonalnog suda u Bihaću, broj: 01 0 U 01366 16 U od 21.07.2017. godine preinačena i riješeno da se osporeno rješenje tuženog broj: 01-V-14-114/2016 od 18.04.2016. godine i rješenje Službe za urbanizam i zaštitu okoliša Općine C., broj: 04-14-1145/2016 od 29.02.2016. godine poništavaju. Navedenom presudom Kantonalnog suda u Bihaću, broj: 01 0 U 01366 16 U od 21.07.2017. godine odbijena je, kao neosnovana, tužiteljeva tužba protiv rješenja tuženog broj: 01-V-14-114/2016 od 18.04.2016. godine, a kojim je, kao neosnovana, odbijena njegova žalba izjavljena protiv prvostepenog rješenja Službe za urbanizam i zaštitu okoliša Općine C., broj: 04-14-1145/2016 od 29.02.2016. godine. Navedenim prvostepenim rješenjem utvrđeno je da je JP H.t. d.d. (HT E. d.d.) obveznik plaćanja komunalne takse za 2016. godinu za pružanje usluga mobilne telefonije u naselju M. i to za: baznu stanicu u iznosu od =10.000,00 KM i antenski stub u iznosu od =1.000,00 KM, te određeno da je obveznik dužan platiti komunalnu taksu za pružanje usluga mobilne telefonije u ukupnom iznosu od =11.000,00 KM, na žiro račun Općine C. broj:... kod Bosna Bank International BH.


Protiv navedene presude presude Kantonalnog suda u Bihaću, broj: 01 0 U 011366 18 Uvp od 30.08.2018. godine Gradski pravobranilac Grada C. podnio je zahtjev za vanredno preispitivanje sudske odluke iz razloga koji su u zahtjevu detaljno navedeni i obrazloženi, te predložio da se pobijana presuda “poništi i donese nova presuda zasnovana na zakonu”.


Ovaj Sud je prethodno ispitao da li postoje procesno-pravne pretpostavke za podnošenje zahtjeva za vanredno preispitivanje i njegovo meritorno rješavanje, pa je našao da ne postoje iz slijedećih razloga :


Članom 41. Zakona o upravnim sporovima ("Službene novine Federacije Bosne i Hercegovine", broj: 9/05) propisano je da protiv pravomoćne odluke kantonalnog suda donesene u upravnom sporu stranka može podnijeti zahtjev za vanredno preispitivanje sudske odluke Vrhovnom sudu Federacije ili kantonalnom sudu (stav 1.). Vrhovnom sudu Federacije stranka može podnijeti zahtjev za vanredno preispitivanje zbog povrede federalnog zakona ili drugog federalnog propisa ili zbog povrede pravila federalnog zakona o postupku koja je mogla biti od uticaja na rješavanje stvari (stav 2.). Kantonalnom sudu stranka može podnijeti zahtjev za vanredno preispitivanje zbog povrede kantonalnog zakona ili drugih kantonalnih propisa ili zbog povrede pravila federalnog zakona o postupku koja je mogla biti od uticaja na rješavanje stvari  (stav 3.).


Prema citiranim odredbama člana 41. Zakona o upravnim sporovima jasno proizilazi da se zbog povreda kantonalnih propisa može podnijeti zahtjev za vanredno preispitivanje pravomoćne sudske odluke samo kantonalnom sudu koji je takvu odluku i donio u upravnom sporu, dok je isključena bilo kakva mogućnost da, zbog povreda kantonalnih propisa, Vrhovni sud Federacije rješava bilo po podnesenom zahtjevu za vanredno preispitivanje pravosnažne odluke kantonalnog suda donesene u upravnom sporu primjenom kantonalnih propisa, bilo po zahtjevu za vanredno preispitivanje odluke kantonalnog suda, a kojom je taj sud već rješavao po zahtjevu za vanredno preispitivanje pravosnažne odluke tog suda donesene u upravnom sporu. 


Prema tome, kako je u konkretnom slučaju prvostepeni sud pobijanom presudom broj: 01 0 U 011366 18 Uvp od 30.08.2018. godine, već odlučio o zahtjevu tužitelja za vanredno preispitivanje sudske odluke podnesenom protiv pravosnažne presude tog suda (broj: 01 0 U 011366 16 U od 21.07.2017. godine) donesene u upravnom sporu, to se odluka vijeća Kantonalnog suda donesena po zahtjevu za vanredno preispitivanje podnesenom protiv pravosnažne odluke kantonalnog suda donesene u upravnom sporu (kada je to vijeće odlučivalo po zahtjevu za vanredno preispitivanje zbog povrede kantonalnog zakona ili drugih kantonalnih propisa  ili zbog povrede pravila federalnog zakona o postupku koja je mogla biti od uticaja na rješavanje stvari u skladu sa odredbom člana 41. stav 3.  Zakona o upravnim sporovima) više ne može pobijati kod Vrhovnog suda Federacije zahtjevom tužitelja za vanredno preispitivanje sudske odluke, pa je takav zahtjev nedozvoljen, jer ni citiranim članom 41., a ni bilo kojom drugom odredbom navedenog Zakona, nije propisana mogućnost za njegovo podnošenje (radi se o vanrednom pravnom sredstvu čija primjena nije dozvoljena protiv sudske odluke kojom je već riješeno o istom vanrednom pravnom sredstvu).


Imajući u vidu naprijed izloženo ovaj Sud je primjenom odredbe člana 44. stav 1. Zakona o upravnim sporovima ("Službene novine Federacije Bosne i Hercegovine" broj 9/05) odlučio kao u dispozitivu ovog rješenja i zahtjev za vanredno preispitivanje odbacio.
Zapisničar




                                                   Predsjednik vijeća Pita Minela, s.r.


          
                  Ajanović-Selimović Amela, s.r.

